68%
Электрон журналга

Эшкәртте: Сабирҗанов Т.

16 апрель 2017 ел

Туган телне өйрәнүдә яшь буынны кызыксындыру алымнары 
Ләйсән ХИСАМОВА,

Балык Бистәсе районы мәгариф бүлегенең милли мәгариф һәм төбәкара хезмәттәшлек буенча методисты
Бүгенге көндә төрле телләрне өйрәнүдә, балаларда икетеллелекне үстереп, шәхес тәрбияләүдә мәктәп зур урын алып тора. Районыбыз милли мәгарифе алдында торган иң әһәмиятле бурычларның берсе – туган телебезне, бай тарихыбызны өйрәнү, сыйфатлы белем алган, милли үзаңлы,  сәламәт көндәшлеккә сәләтле, толерантлы шәхесләр тәрбияләү. 
Ана телебезнең лексикасын, аның сөйләм нормаларын, орфографиясен, пунктуациясен белү кешеләр белән аралашканда, төрле эшлекле сөйләшүләр вакытында зур уңышка ирешүгә нигез булып тора. Укытучы, укучы һәм әти-әни арасында бу хакыйкатьне аңлап эш алып барылса гына, туган телебезне өйрәнүнең дәрәҗәсе артачак дип уйлыйм.
«Балаларыгызны үзегезнең заманыгыздан башка заман өчен укытыгыз, чөнки алар сезнең заманыгыздан башка бер заманда яшәү өчен дөньяга килгәннәр», – дип әйткән Ризаэддин Фәхреддин. Чыннан да, балага ул яшәгән заманга яраклаштырып белем бирмәсәк, укучы өчен бу кызыксыз, файдасыз. Бүгенге көндә туган телне өйрәнү өчен укучыда кызыксындыру уяту – төп максатларның берсе. Мәктәптәге традицион, бертөрле үткәрелгән дәресләр арасында гадәти булмаган дәресләр үткәрү укучыларның хәтерендә ныграк кала. Ялыктыргыч эш төрләрен һәр дәрестә кат-кат башкаруга караганда кызыклы ачышлар булганы, яңа технологияләр кулланылганы укучы күңеленә ныграк тәэсир итә, аң-белемен киңәйтә, иҗади эзләнүгә омтылыш уята.
Бүген уку-укыту процессына яңа технологияләрне кертеп җибәрү – укытучы алдында торган төп таләп. Шунлыктан районыбыз укытучылары яңача эшләргә, җәмгыятебез куйган бүгенге көн таләпләрен гамәлгә ашырырга омтыла. Бу – безгә дәресләрнең нәтиҗәлелеген күтәрүдә, укучыларга ныклы белем һәм күнекмәләр бирүдә зур бурычлар йөкли.

Укытучыларыбыз Каhoot (www.kahoot.it), Plickers (https://www.plickers.com) кебек социаль сервисларны дәресләрдә укучылар белемен тикшерү, укучылар җавапларын анализлау өчен уңышлы гына куллана. 
Интеграль дәрес инновацион технология формаларының берсе булып тора. Интеграль дәресләр барышында педагоглар укытуны һәм тәрбия бирүне бәйләп алып бару, төрле мәдәниятләрне чагыштыру нигезендә балалар белән кешелекле мөнәсәбәтләр урнаштыра алу мөмкинлеген ала.
Заман таләпләренә җавап бирүче отышлы структураларның берсе – Сингапур структуралары укучыларның фикерләү сәләтен, сөйләм телләрен үстерә, иҗадилыкка, уйларга, кыюлыкка, кеше белән аралашырга өйрәтә.                                          

Районыбызның Масловка урта мәктәбе базасында Мәгарифне үстерү институты тәкъдиме белән БиС («Биоинформатика и синергетика») технологиясен өйрәнеп, бу технология буенча дәресләр үткәрелә, район, республика укытучылары белән тәҗрибә уртаклашу алып барыла. Бу технология буенча татар телендә технологик карталар, видеоматериаллар булмау сәбәпле, татар теле һәм әдәбияты укытучылары рус телендә булган күптөрле видеоматериалларны өйрәнеп, татар теле дәресләрендә куллану өчен терминнарны, технологик карталарны тәрҗемә иттеләр, район методик берләшмә укытучылары алдында ачык дәресләр бирделәр. Бер ел дәвамында БиС технологиясен куллануның төп уңай яклары итеп коллегалар балаларның дәрестә игътибарлылыгы, дәрескә карата кызыксынулары артуын, программаны авыр үзләштерүче балаларның да дәрестә активлашуын күзәтәләр. Уку тактасында ясалган утыру урыннары матрицасында укучының һәр җавабы билгеләнеп бару сыйныф алдында баланы яхшырак җавап бирергә стимуллаштыра, һәр эшне башкаруга аерым бер вакыт кысалары билгеләү, дәрестә үзләштергән белемнәре буенча  төркемнәргә бүленеп эшләү укучыларны тәртипкә, үз өстендә эшләргә этәрә.

Бу технологиянең Федераль дәүләт белем бирү стандарты таләпләре белән аваздаш булу да үзенә җәлеп итә. БиС технологиясенең «Телдән дәрес-2» картасының мисал өлешеннән дә күренә: 
Дата _______

Сыйныф____
Предмет____
Тема_______
Укытучы___

Үткәрү формасы: «Телдән дәрес-2» картасы. БиС технологиясе. 
Дәреснең фактик нәтиҗәсе (билгеләрдә):

	Билге
	«5»
	«4»
	«3»

	Укучылар саны
	
	
	

	Гомуми саннан чыгып %
	
	
	


Максат. Үзлектән эзләнү-иҗади эш аркылы дәресне үзләштерүне 63% ка җиткерү. Укучыларда үзләренең эш нәтиҗәләренә уңай тотрыклы караш булдыру. Тиз, сыйфатлы һәм күләмле уку техникасын күтәрү. Уйлау тизлеген, хәтерне,игътибарны үстерү. Уңышлы кеше буларак, предметны сыйфатлы үзләштерүгә кызыксыну уяту.

Бурыч. Технологик карта регламентын үтәү.

Планлаштырылган нәтиҗә. Максатка ирешү.

Дәреснең икенче төре. Белемнәрне һәм эшчәнлек төрләрен ныгыту дәресе. Түбәндәге өлешләрдән тора: мотивлаштыру → белемнәрне һәм тәэсир итү төрләрен актуальләштерү → белемнәрне куллану үрнәген гадәти шартларда төзү→ белемнәрне үзлектән куллану → контроль һәм үзконтроль → дөресләү → рефлексия.
Татар теле һәм әдәбияты укытучылары белем бирү белән беррәттән мәдәниятебезне, тарихыбызны, гореф-гадәтләребезне яшь буынга җиткерергә, халкыбызның чын йөзен тарих көзгесендә күрсәтергә бурычлы.  Бигрәк тә татар мәктәпләрендә урнашкан тарихи материалларга бай булган музейлар – бу эштә зур ярдәмчеләр. Дәрес һәм дәрестән тыш чараларда музей экспонатларына ихтыяҗ зур. Укытучылар, әлбәттә, мондый мөмкинлектән бик оста файдаланалар. Заман техникасын, аның ракеталары белән эш итә белү өчен тирән белемле, электрон-хисаплау машиналары серләрен тирәнтен аңлый белүче буынны тәрбияләү патриотик, әхлакый тәрбия белән бергә үрелеп барырга тиешлеген аңлап хезмәт итә укытучы. Баланы авыл халкы, авыл мохите, авыл хезмәте үзе үк тәрбияли. Уку белән тәрбия шулай үрелеп барганда гына толерант, эчке дөньясы матур, үз-үзенә ышанган шәхес үсәчәк. 

